
Книгава „Современи политички системи“, како несериска и ори ги
нална публикација во еден том, е индивидуален мошне обемен труд, плод 
на повеќегодишно истражување и научно проучување на создавањето 
и тековното функционирање на политичките системи во светот. Трудов 
претставува обид да им се понуди на студентите и на пошироката јавност 
можност на едно место да се запознаат со поимот политички систем и со 
неговата опфатност, со конкретни политички системи кои функционираат 
во државите предмет на анализа во книгава, со нивната историја и 
уставноправен развој, со вертикалната и хоризонталната поставеност 
на организацијата на власта, со поставеност на судството, со историјата 
на изборите и видовите изборни системи како и со политичките партии, 
нивната позиционираност и организациона и структурна поставеност 
во рамките на системите во кои функционираат. Свесен дека ваквите 
обемни научни и популарни дела најчесто се резултат на тимски пристап 
зад кој стојат одредени научни и други институции, јас, ентузијастички и 
храбро се впуштив во оваа научна авантура со надеж дека резултатите 
од вложениот труд ќе имаат ист ефект као и трудовите или проектите 
каде што како автори се јавуваат повеќемина.

Интересот за проучување на оваа проблематика потекнува уште од 
моите студентски денови пред, за време, и по на полагањето на пред метот 
современи политички системи на Правниот факултет во Скопје, за да 
добијам конкретна можност за презентација и промоција на акумулираното 
знаење на предметната материја со изборот во звањето доцент по предметот 
компаративни уставни и политички системи. Изборот истовремено 
значеше и отворена врата и можност за потемелно научно проучување 
на предметната проблематика. Сознанието дека детаљ ната елаборација и 
сеопфатното проучување на современите поли тички системи во науката и 
во практиката денес добиваат сè повеќе во тежина и значење, беше мотив 
повеќе да се впуштам во ,,борба“ со овој предизвик. 

Иако оваа предметна материја се изучува на мал број факултети 
и универзитети во нашава држава, желбата да се остави своја лична 
трага и белег, како и да се даде достоен научен придонес во развојот на 
политичкоправните науки во Република Македонија, беше и остана многу 
поголема од која било друга сатисфакција. Дополнителна мотивација да 
го напишам овој, од секој аспект обемен и комплексен труд, лежи и во 
фактот што во нашава држава постојат мал број трудови од оваа област, 

како и желбата „сликата“ за функционирање на политичките системи на 
големите држави, во облик на книжевна нарација да им ја приближам на 
што е можно поширок круг граѓани во државава, па и пошироко. Посебно 
ќе бидам задоволен доколку содржината на трудов го предизвика 
вниманието на сите оние кои професионално се занимаваат со политика 
поради фактот што малкумина од нив воопшто знаат како функциоира 
еден уставен и политички систем во некоја од државите на кои постојано 
се повикуваат во нивните излагања.

Содржина на овој обемен научноенциклопедистички труд, како 
што кажува и неговиот наслов, се политичките системи на големите 
држави, и тоа: Обединетото Кралство Велика Британија и Северна Ирска, 
САД, Франција, Кина, Русија, Швајцарија, Германија, Италија, Индија и 
Белгија. Редоследот на политичките системи во трудов не е заснован 
на некој посебен методолошки пристап, ниту пак на некој посебен 
критериум кој се употребува за класификација на политичките системи 
од причина што се работи за случаен редослед направен уште од самиот 
старт на прибирање на материјалот за проучување. 

Делово содржи 11 наслови (глави), од кои првиот е Вовед, кој е 
поделен во два дела. Првиот дел од Воведот е посветен на научна екс
пликација и на дефинирање на поимот политички систем, на сродните 
негови поими кои честопати низ времето и во секојдневната практика 
се употребуваат како синоними и на основната класификација на видо
вите политички системи. Вториот дел е теоретска елаборација на раз
ни те видови политички системи според внатрешната организација и 
меѓусебниот однос на законодавната, извршната и судската власт. По
кон кретно кажано, се работи за теоретски приказ на основните постулати 
на заснованост на параламентарниот, претседателскиот, мешовитиот 
(полупретседателски) и собранискиот систем, од аспект на нивното 
настанување, еволуцијата низ вековите, нивните главни обележја и 
облиците на појавност. Останатите десет составни наслови се однесуваат 
на детаљна и обемна разработка и приказ на политичките системи на 
посочените држави. Методолошкиот пристап при проучувањето на 
системите е идентичен за сите држави. Заради полесно запознавање и 
воведување на читателот во содржината на политичкиот систем, поточно 
со државата во која функционира тој систем, секој наслов започнува со 
краток опис на предметната држава преку презентирање на голем број 
статистички, географски, економски, демографски, финансиски и други 
податоци, по што следува кратка хронологија на создавање на државата 
и нејзиниот уставноправен развој. 

Едно вакво дело од овој тип не би можело да ја има својата вредност 
и значење доколку во него не се детаљно разработени актуелните 
устави на државите, како и хронологијата и историјатот на донесување 

на највисокиот акт и актот со најсилно правно дејство во една држава. 
Токму поради тоа, содржината на овој труд е збогатена со анализа на 
содржината и приказ на структурата на актуелните устави и на уставите и 
уставните документи кои им претходеле низ историјата. Запознавањето со 
содржината и структурата на уставите преку чии правила се воспоставени 
институциите и начинот на нивно функционирање и нивните меѓусебни 
односи му ја дава почетната слика на читателот за воспоставениот 
политички систем. Централно место во содржината на книгава Современи 
политички системи зазема делот кој се однесува на хоризонталната 
и вертикалната организација на власта. Вертикалната организација на 
власта ги опфаќа: обликот на уредување на државата, административно
територијалната поделба и локалната самоуправа, односно односите 
помеѓу повисоките и пониските нивоа на политичкотериторијалната 
организација на општеството. Хоризонталната организација на власта 
се однесува на законодавната, извршната и судската власт, поточно 
на нивните овластувања и меѓусебни односи или, поинаку кажано, се 
однесува на принципот на поделба на власта и на меѓусебната рамнотежа 
и контрола на институциите на власта. Изборниот и партискиот систем, 
како и функционирањето на релевантните политички партии, нивниот 
развој, организационата и структурната поставеност во соодветните 
држави се исто така дел од содржината на книгава. 

Од проучувањето на поставеноста и функционирањето на поли
тичките системи недвосмислено може да се дојде до следниве неколку 
заклучоци што се мошне актуелни во поновово време. Прво, и покрај 
фактот што некои држави имаат слични или исти уставни одредби 
кои се однесуваат на поставеноста, организацијата и односите меѓу 
органите на власта, сепак тие во практиката функционираат различно. 
Иста или слична уставна поставеност на еден систем на организација на 
власта не е доволна гаранција и елемент за идентично функционирање 
на системите, од причина што одвивањето на политичките процеси, 
како и практикувањето на власта, си има свое влијание кое исто така 
учествува во физиономирањето на системот. Затоа секој оној кој сака 
да анализира, да коментира или сака да донесе одреден заклучок по 
однос на функционирањето на еден политички систем, ќе мора да 
ги има предвид не само уставноправните норми и решенија туку и 
воспоставената политичка практика на дејствување и функционирање. 
Второ, без разлика на уставната поставеност на хоризонталната 
организација на системот на власт во една држава, мошне впечатлив 
е трендот највисокиот претставнички дом на граѓаните сѐ повеќе да 
добива второстепено значење, наспроти сѐ подоминантната позиција на 
извршната власт. Законодавната иницијатива и целокупниот политички 
процес сѐ повеќе ѝ припаѓаат и во голема мера зависат од извршната 

власт, а избраните претставници на граѓаните во законодавниот дом сѐ 
повеќе стануваат декор, односно ревносни извршители на политиките 
и на дневнополитичките барања на извршната власт. Трето, поради 
сè подоминантната и одлучувачка улога на извршната власт, доаѓа до 
сериозно нарушување на основната суштина на начелото на поделба на 
власта, проблем со кој овде малку се занимавам, но кој сигурно ќе биде 
предмет на истражување во блиска иднина.  

Делово располага со голем број податоци (по денови, години, 
бројки и проценти) за одржаните избори на сите нивоа во една др жа
ва, за бројот и процентот на добиени гласови на изборите на реле
вант ните политички партии за законодавниот дом, за резултатите на 
претендентите за највисоката државна позиција во секоја држава, по
да тоци за претседателите на политичките партии, за претседателите и 
потпретседателите на владите на државите, како и за нивната идеолошка 
профилација. По денови и години нотирани се сите измени и дополнувања 
на актуелните устави, на измените и дополнувањата на законската и 
друга правна материја што ги регулира поставеноста и функционирањето 
на политичките институции, како и голем број други дополнителни пода
тоци (според мене дури и премногу) кои ја докомплетираат „сликата“ 
за политичките системи. Ревноста во истражувањето, но и истрајноста 
со цел да се комплетира целокупната претстава одат дотаму што во 
содржината се вградени сите можни податоци и измени и дополненија 
на правната регулатива заклучно со септември 2018 година.

Со оглед на фактот што уставите на дел од државите што се предмет 
на содржината на овој труд се постари повеќе од еден век, на еден друг дел 
актуелните устави им датираат од периодот по завршувањето на Втората 
светска војна, а на трети, од пред крајот на ХХ век, постојаните промени 
на меѓусебниот однос на релацијата законодавнаизвршна власт кои 
доведуваат до поголеми или помали деформации и мутации на уставно 
воспоставените системи на хоризонтална и вертикална организација на 
власт ја налагаат потребата од нивно постојано следење и проучување. 
Поради тоа, истражувањето и проучувањето на политичките системи 
не завршува овде и тука со оваа книга, туку напротив продолжува и 
понатаму, со несмалено темпо и ентузијазам. И затоа на читателите 
на овој труд им заблагодарувам за времето што ќе го одвојат за да се 
запознаат со напишаното, парафразиријаќи ги зборовите на големиот 
римски мислител и писател Квинт Хорациј Флак (Quintus Horatius Flaccus, 
658 п.н.е.): ,,До видување, пријатели мои! Кога ќе прочитате и дознаете 
нешто подобро, Ве молам јавете ми за да можам да го прочитам и јас. А 
доколку не дознаете такво нешто, тогаш за нас добро е и ова дело“.

Јове Кекеновски, септември 2017 год.
Скопје, Република Македонија


